
“Алда юллар, кайсын сайларга?

Юллар чакыра әллә кайларга...”

Алар чакыруын-чакыра да бит, ләкин бүгенге тормышның кырыс таләпләре хыял канатларында йөзгән күңелне чабудан тарта да җиргә төшереп куя. Димәк, нык кына уйланырга, өлкәнрәк иптәшләрең ясаган хаталарны кабатламаска тырышырга кирәк. Ата-аналар да “югары белем” дигән хәмердән айный башлады бугай инде. Юкса соңгы елларда һәммәсе диярлек, минем балам күршемнекеннән, авылдашымныкыннан кай җире белән ким, дип, көн-төн эшләп, ашыйсын ашамыйча, киясен кимичә, иң мөһиме – йөрәк җимешенең мәктәптә ничек укуына да карамастан, багалмасын университетка, институт, техникумга кертергә акча җыйды. Тегесенең теләге бармы, мәктәптә “3” легә генә укыган улы, кызы анда укый аламы-юкмы – анысы исәпкә алынмады.
Нәтиҗәдә яшьләрнең бик күбесе университет, институт дипломнары белән эш таба алмагач, аптыраганнан, супер-гипермаркетларда сатучы, контролер-кассир, “Бәхетле”, “Магнит” кебек кибетләрдә пилмән бөгүче, токмач җәюче, берәр түрәнең чәй ясаучы секретаре, менеджер, йөк ташучы-бушатучы, түрә йөртүче булып урнашырга мәҗбүрләр. Һөнәр сайлаганда, әлбәттә, иң беренче урынга үзеңнең нәрсәгә сәләтле булуыңны, кечкенәдән хыялланып үскән профессияңне күздә тоту зарур. Шул ук вакытта хыялларыңны бүгенге чынбарлыктан, базар таләп иткән шартлардан өстен куярга да ярамый: эш табып булмагач, укып интегүеңнән ни файда? Шуңа күрә хезмәт базарындагы сорауны да өйрәнергә кирәк.
Югары белем дипломы белән гади сатучы яки бай түрәнең йортында хезмәтче булып тормыш итмәсеннәр өчен, мин укучыларым белән профориентация эшен кечкенә класслардан башлыйм. Аларның сәләтләрен, тырышлыкларын өйрәнәм, тестлар уздырам. Ә 8, 9, 10, 11 нче сыйныф укучылары белән махсус урта, башлангыч һөнәри белем бирүче уку йортларына, “Мәгариф. Карьера. 2008, ... 2011” ярминкәсенә турыдан-туры яки читтән торып экскурсияләр оештырам. Мәсәлән, мин җитәкләгән сыйныфта инженер: инженер-программист, инженер-технолог, инженер-конструктор, инженер-механик, инженер-төзүче, инженер-электротехник, инженер-энергетик, инженер-химик; дизайнер, технолог булырга хыялланган укучылар бар. Тагын бер елдан ул укучылар  үзләренә бер юнәлешне төгәл сайларга тиешләр. Әлегә төрле башлангыч һөнәри, урта һөнәри, югары уку йортлары белән кызыксынабыз.  Җай чыкканда, уңайлы вакытны туры китереп, без төрле техникум, колледжларга  барабыз. Мәсәлән, Казандагы нефтихимия көллиятен генә алыйк. Казанның “Оргсинтез” заводы өчен эшче көчләр әзерләүне максат итеп куйган нефтехимия көллияте (элеккеге 19 нчы номерлы башлангыч һөнәри уку йорты) 1961 нче елда ачыла. Шул еллардан бирле әлеге уку йорты “Оргсинтез” өчен генә түгел, Казанның башка химия предприятиеләре өчен дә аппаратчы-операторлар, лаборантлар, технологик насос һәм компрессорлар машинисты, контроль-үлчәү приборлары һәм автоматлары слесаре, органик җисемнәрнең химик технологиясе, технологик процессларны автоматлаштыру һәм башка һөнәрләр буенча башлангыч һәм урта белемле кадрлар әзерли. Көллият 2008-2009 нчы уку елында 60 миллион сум күләмендә грант ота, шуңа күрә анда бөтен шартлар да бар. Бу уку йорты белән читтән торып та таныштык, шунда барып, үз күзләребез белән дә күреп кайттык. Киң коридорлар, мәрмәр идәннәр, кабинетларда татар һәм рус телендә язылган элмә такталар, һәркайда чисталык, тәртип. Мондый күренеш югары уку йортларында да сирәк очрый торгандыр. Май чүлмәге тышыннан билгеле, дигәндәй, бу җитешлек, тәртип, пөхтәлек хуҗага бәйле, әлбәттә. Унбиш елдан артык шушы һөнәр йортын техник фәннәр кандидаты, ТРның атказанган укытучысы Әсәдулла Хәбибулла улы Садыйков җитәкли. “Бүгенге көндә безнең көллияттә 500 студент белем ала, – ди Әсәдулла Хәбибуллович. – Технология факультетында аппаратчы-оператор, аналитик-лаборант, техник; механика факультетында слесарь, машинист, слесарь-ремонтчы, техник һ.б. һөнәрләрне үзләштерәләр.”
Уку йортында укучыларга һөнәр үзләштерү һәм шул ук вакытта рухи яктан үсү өчен дә бөтен мөмкинлекләр тудырылган. Биредә затлы, бай аудиторияләр, лабораторияләрдән тыш спорт һәм тренажер заллары, заманча актлар залы, бай китапханә һәм уку залы бар. Музыка, бию, компьютер түгәрәкләре һәм спорт секцияләрендә (баскетбол, волейбол, өстәл теннисы һәм бодибилдинг) студентлар бик яратып шөгыльләнә.
Грант отып алган 60 миллион сум акчаны алар бинаны, ашханәне ремонтлауга, соңгы модельле компьютерлар алуга, китапханәне китаплар, шул исәптән интернет-китаплар белән баетуга да тотканнар. Биредәге химик лабораториядәге кебек заманча приборларның кайберләре хәтта көллиятнең база предприятиесе булган “Оргсинтез”ның үзендә дә юк икән әле. Укучыларга  бу көллият бик ошады. Экскурсия вакытында алар үзләрен кызыксындырган сорауларга җаваплар таптылар. Актлар залындагы күз явын алырлык пәрдәләр, миллион ярымлык аппаратура үзе генә дә ни тора?  9 нчы сыйныфны бетергән укучым Эмиль, мәктәпне тәмамлаган берничә укучы һөнәр юлын  шушы уку йортыннан башладылар.  Алдагы елларда мәктәпне тәмамлаган берничә егет, шушы көллияттә белем алып, “Оргсинтез”да әйбәт кенә эшлиләр. 
123 нче лицейга да мин берничә укучыны экскурсиягә алып бардым. Монда алган тәэсирләр белән, кайткач, бармый калган укучыларны да таныштырдым,  фотолар карадык. Бу уку йортлары турында яңалыклыр белән  газетада басылган материаллар аша мин һәрдаим  таныштырып торам. Монысы, ягъни 123 нче лицей, С.П.Горбунов исемендәге Казан авиация-җитештерү берләшмәсе өчен эшче кадрлар әзерли. 2008 елда откан 65,2 миллион сум акчаны биредә производство мастерскойларын яңа станоклар белән баетуга тотканнар. Лицей директоры Нәфис Таҗиев әйтүенчә, биредә шундый фрезер станоклары бар, андыйлар турында заводның үзендә дә хыялланалар гына икән. Шуңа да әлеге станокларга заводтан да заказлар күп. Ә аларга программаны заводның чит илләрдә стажировка үткән инженерлары төзи. Шул инженерлар әйтүенчә, заводтагы станокларда бер үк детальне 20 сәгать эчендә ясап булса, яңасында 2 сәгать ясыйлар. Һәм ул шулкадәр төгәл, нәфис ясала, исләрең китәрлек икән.
Заманында КАПО Татарстанның гына түгел, илнең  иң атаклы һәм алдынгы предприятиеләреннән берсе булган. Училищеның уку бинасы белән производство мастерскойлары да ул замандагыча зур һәм киң төзелгән. Хәзер исә мастерскойлар буш диярлек тора. Киләчәктә бу уку йортына да укучыларны конкурс белән кабул итә торган көннәр җитәр, дип ышаныйк, чөнки эшче профессиясенең дәрәҗәсе көннән-көн күтәрелә.
Укучылар дигәннән, 9 һәм 11 класс тәмамлаганнарны да кабул итәләр һәм очу аппаратлары слесарь-җыючысы, электроприборлар монтажнигы, ЭВМ операторлары, автомеханик, токарь, фрезеровщик, столяр, тагын әллә нинди белгечләр әзерлиләр 123 нче лицейда. Башка еллардан аермалы буларак, лицейга килүчеләр арта башлаган. Монда бөтен әйбер дә компьютерга көйләнгән. Мәсәлән, берәр детальне җитештерү өчен, кеше аны башта компьютер программасына кертә, аннан соң программа станокта эш башкара. Бу уку йортының актлар залы алда әйтелгән нефтехимия көллиятенекеннән дә зуррак, иркенрәк. Уку, ял итү өчен барлык мөмкинлекләр дә тудырылган. Аның спорт залында республикакүләм ярышлар да үткәрелә. 
Без тагын Казандагы 1 нче номерлы башлангыч һөнәри уку йортына да  бардык. Бу уку йортында кызларны, егетләрне бик күп һөнәрләргә өйрәтәләр: ташчылар, столярлар, плитә ябыштыручылар, штукатур-малярлар, рәссам-бизәүчеләр, поварлар, тегүчеләр һ.б. һөнәр ияләре әзерлиләр. Бу училище да укучыларга бик ошады, тик бер кимчелеге бар: тулай торагы юк.
Габдулла Тукай исемен йөрткән Әтнә авыл хуҗалыгы техникумын барып-күреп кайту бәхетенә дә ирештек без. Техникумда кызларга – бухгалтер белгечлеге, егетләргә механик, ветсанитар белгечлеге буенча укырга мөмкин. Тулай торагы бар, төрле түгәрәкләр эшли, теләгән кешегә машина йөртү таныклыгына укырга була. Бик зур китапханәсе, актлар залы, спорт залы булган уку йортына минем дүрт укучым, тагын 11 нче сыйныфны тәмамлаган егетләр-кызлар   укырга керде. 
Без, читтән торып кына, Халык һөнәрләре профессиональ лицеена да (элеккеге 40 нчы училище) экскурсия ясадык. Бу уку йортында минем кызым да (педкөллияттән соң)  белем алды һәм кызыл дипломга тәмамлады. 9 нчы сыйныфны бетергән бер укучым шушы  лицейда рәссам-бизәүче булырга укый. Халык һөнәрләре профессиональ лицее турында минем “Профориентация” папкасында мәгълүматлар бик күп тупланды, чөнки бу уку йортына мин аеруча бер хөрмәт белән карыйм: монда татар халкының милли һөнәрләренә өйрәтәләр.  10 нчы сыйныфта укучы кызым С.Гөлиядә дә шушы уку йорты белән кызыксыну уяттым. С.Гөлия дизайнер булырга хыяллана. 
2011 нче елда 11 нче сыйныфны тәмамлаган С.Гөлнар Халыкара сервис көллиятенә (элеккеге 115 нче лицей) укырга керде, хыялы – технолог булу. Бу укучымның шушы уку йортын сайлавында да минем өлешем бар, чөнки без бу уку йортында да булдык, уку шартлары белән таныштык. 
 “Егет кешегә җитмеш төрле һөнәр дә аз,” – ди бит татар халык мәкале. “Эшләсәң тир түгеп, алырсың мул итеп,” – кебек акыллы сүзләрне истән чыгармасаң, тормышта үз урыныңны табарга була.  
